პროექტი
საქართველოს კანონი

„საექიმო საქმიანობის შესახებ“ საქართველოს კანონში ცვლილების შეტანის თაობაზე

მუხლი 1. „საექიმო საქმიანობის შესახებ“ საქართველოს კანონში (საქართველოს საკანონმდებლო მაცნე, №18, 28.06.2001, მუხ. 62) შეტანილ იქნეს შემდეგი ცვლილება:

	1. კანონის მე-11 მუხლის:
	ა) მე-5 პუნქტი ჩამოყალიბდეს შემდეგი რედაქციით:
	,,5. უცხო ქვეყნის სპეციალისტს საქართველოში დროებითი დამოუკიდებელი საექიმო საქმიანობის ან ერთჯერადი სამედიცინო მომსახურების უფლებას აძლევს პროფესიული განვითარების საბჭო (შემდგომში – საბჭო), მის მიერ შემუშავებული კრიტერიუმებისა და  ექიმთა შესაბამისი პროფესიული ასოციაციის რეკომენდაციით. იმ შემთხვევაში, როდესაც  საბჭოს მიერ საქართველოში დროებითი დამოუკიდებელი საექიმო საქმიანობის ან ერთჯერადი სამედიცინო მომსახურების უფლების მინიჭებისათვის საბჭოს მიერ დადგენილი კრიტერიუმები დაკმაყოფილებულია, ხოლო პროფესიული ასოციაციის მიერ წარმოდგენილია უარყოფითი დასკვნა, ეს უკანსკნელი უნდა იყოს არგუმენტირებულად დასაბუთებული. აღნიშნული დასკვნის გათვალისწინებით, საკითხთან დაკავშირებით, საბოლოო გადაწყვეტილება მიიღება საბჭოს მიერ, კანონმდებლობით დადგენილი წესით.“;

		ბ) მე-6 პუნქტი ამოღებულ იქნეს.

		გ) მე-8 პუნქტი ჩამოყალიბდეს შემდეგი რედაქციით:
		,,8. უცხო ქვეყნის სპეციალისტს საქართველოში დროებითი დამოუკიდებელი საექიმო საქმიანობის უფლება ერთჯერადად ეძლევა არა უმეტეს ერთი წლით. ყოველ კონკრეტულ შემთხვევაში ამ ვადის გაგრძელების უფლება აქვს საბჭოს, ამ მუხლის მე-5 პუნქტით დადგენილი წესით.“;

		დ) მე-10 პუნქტი ჩამოყალიბდეს შემდეგი რედაქციით:
	,,10. სამედიცინო დაწესებულებას უფლება აქვს მოიწვიოს უცხო ქვეყნის სპეციალისტი დროებითი დამოუკიდებელი საექიმო საქმიანობისათვის ან ერთჯერადი სამედიცინო მომსახურებისათვის თავისი ინიციატივით ან/და პაციენტის მოთხოვნით, ამ მუხლის მე-5 პუნქტით დადგენილი წესით.“.

